
Timersortartut nuna sinnerlugu unammisartut sungiusaqatigiittarnissaminnut periarfissagissaar-
nerulernissaat misissoqqullug Naalakkersuisut peqquneqarnissaannik Inatsisartut aalajangiiffigi-
sassaattut siunnersuut. Misissuineri annermik angallannermut akit qaffaseqisut unamminarsin-
naaneri immikkut isiginiaqquneqarput.  Naalakkersuisut Timersoqatigiit Kattuffiannut, specialfor-
bundinut kiisalu allanut soqutigisaqaqatigiinnut susassaqartunut attaveqaqquneqarput siu-
nertaralugu misissuinermut UPA2020-mit Inatsisartunut agguaanneqartussamut, peqataatitsinis-
saq.  
(Inatsisartunut ilaasortaq Aleqa Hammond, Nunatta Qitornai) 
 

Nunatta avammut kiinnertortatta pingaarnerit ilagaat nunarput sinnerlugu unammisartuvut, Arctic 

Winter Gamesimi unammisartuvut aammalu timersortartuvut pikkorissorsuit anguniakkanut 

annertuunut angusaqarumasut nuannaartorinaqisut. 

 

Timersortartunik pikkorissorsuarnik ulikkaarpugut immikkullu talenterpassuarnik peqarluta, tassalu 

pikkorivissortut immikkut tapersersortariaqartut. 

 

Nunatsinni unammisartortatta amerlasooriarlutik nunarsuarmioqatigiinnut allanut 

unammisartagaannut sanilliullugit ajornerusumik piginnaasaqanngillat. Inuiannguit qanoq 

ikitsigaluta inuiassuit inoqqortoorsuarnut unammisarnerni tupaallatsitsivigineqartartumik 

angusarissaartaqaat ajugaaffigarlugit aammalu nalingipajuinnartarlugillu. Torrassuupput 

tulluusimaarnaqaat angusarisartagaannullu pilluaquserusuppugut. 

 

Amerlasuutigut sungiusaqatigiikulaarnissamik ujartuisarput, naapikulaarnerunissamik 

sungiusakulaarnerunissamillu aamma ujartuisarput. Tamanna aporfittut annerpaatut suli 

pikkorinnerullutik misilittagaqarnerunissaminnillu piniarnerminni oqaatigisaraat 

tusaanngitsuusaarsinnaanngikkipput isumaqarpugut. 

 

Timersoqatigiiffiit aammalu kattuffiit suleqatigiipput aamma taamaattuassaaq 

pissusissamisoorporlu.  

 

Immikkulli isigiumavagut nunarput sinnerlugu unammisartuvut. Immikkut nunarput sinnerlugu 

unammisartut timersornerinnarmik ingerlatsinngillat. Sunniutaat nunarsuarmioqatiginnut 

apuussaat pingaaruteqarluinnarput. Tusagassiorfitsigut malinnaavigineqarneri, allaaserineqarneri, 

allanut kajumilersitsineri, tulluusimaarutigineqarneri, aqqutissiuussineri aammalu nunatut 

oqaluuserineqarneri aningaasaliissutitut nalilissuartut isigineqartariaqarneri isumaqarpugut. 

Aningaasaliissutigisat utimut qanoq inuiaqatigiittut iluaqutigisinnaaneri aamma isigineqartari-

aqartutut isumaqarpugut. Inuiattut timersornerulernissamut qaffasissumik anguniagaqaraanni 

aamma naalakkersuinikkut aqqutissiuusseqataalluinnartut timersornerulernissamut siunnerfimmut 

tapersersugassaraavut anguniakkamut timitaliisutut pingaarnertut.  

 

Inuunerinnerulernermut, timersornerulernermut, maaji peqqinnartuutigumut, pualavallaarnerup 

akiorniarneqarneranut, imminut paarinerulernissamut anguniakkanut, tupap akiorniarlugu sulinia-

rnermut, pinaveersaartitsinermut aammalu imminut akisussaffiginerulernissamut oqariartuutigi-

neqartarnut tamarmik nunanut allanut unammisartuvut suliniaqataasuupput pingaarutilissuit 

tamannalu namminerisamik tunngavik kisiat atorlugu isumaqarpugut timersornermut akisussaasoq 

naalakkersuisutta suli taakku tunngavilersuutit atorlugit suliniarnissaminut qanoq sulilluarnerunis-

samik siunertaqartumik misissuinissamut suliakkerneqassasoq isumaqatigaarput. 

 

Qaffasissumik angusaqarumagaanni qaffasissumik anguniagaq erseqqissoq pisariaqarpoq. 

 

Taamatut oqaaseqarlunga siunnersuut taperserparput. 


